
1.0 PENGENALAN 

Teknologi Maklumat (TM) dalam pembelajaran dan Pemudahcaraan (PdPc) kini menjadi penanda aras dalam sistem pendidikan di Malaysia. Pengintegrasian Sistem Maklumat Geografi (GIS) dalam PdPc Geografi kini menjadi penting dalam sistem pendidikan di dunia.  Pengenalan Kurikulum Standard Sekolah Menengah (KSSM) pada 2017 merupakan satu perubahan dalam PdPc Geografi. Geografi merupakan salah satu subjek teras di peringkat menengah rendah iaitu dari tingkatan satu hingga tingkatan tiga.

Sehubungan dengan itu pengintegrasian GIS dalam mata pelajaran Geografi amat perlu bagi mencungkil kemahiran berfikir secara ruang (KBR) dalam kalangan murid yang mempelajari  Geografi di sekolah menengah (Demirci, Karaburun & Ünlü 2013). Kementerian Pendidikan Malaysia (KPM) telah memperkenalkan Dokumen Standard Kurikulum dan Pentaksiran (DSKP) mata pelajaran Geografi  yang terbaru pada tahun 2017 untuk tingkatan satu dan  tingkatan 2 pada tahun 2018. KSSM mata pelajaran Geografi di peringkat menengah rendah memberi fokus kepada penggunaan pengetahuan asas tentang bentuk dan ciri ruang serta persekitaran untuk melahirkan murid yang bersikap positif terhadap kelestarian alam sekitar. Hasrat ini dapat dicapai dengan menguasai pengetahuan, kemahiran dan nilai melalui disiplin ilmu Geografi yang terdiri daripada  Kemahiran Geografi, Geografi Fizikal, Geografi Manusia, Geografi Kawasan dan Isu dan Pengurusan Alam Sekitar (Kurikulum Standard Sekolah Menengah 2017).  

GIS telah memberi kesan positif dalam sistem pendidikan di negara-negara lain seperti Singapura, Australia, New Zealand dan sebagainya (Liu 2016). Diharapkan penggunaan GIS di peringkat menengah rendah di Malaysia akan memberi kesan positif seperti yang diharapkan oleh KPM. KPM mengharapkan Pelan Pembangunan Pendidikan Malaysia (PPPM 2013-2025) yang sedang berlangsung, sewajarnya mencapai kualiti kurikulum sekolah menengah setanding dengan standard antarabangsa (Badan Pusat Statistik 2014). Begitulah besarnya harapan KPM dalam membentuk dasar pendidikan yang baharu. Sehubungan dengan itu diharapkan modul Sistem Maklumat Geografi (GIS) – Kemahiran Berfikir secara ruang (KBR)/ (Spatial Thinking Skill) akan membantu mencapai hasrat tersebut.




2.0 RASIONAL

GIS telah lama bertapak dalam pendidikan di sekolah di luar negara. GIS penting di sekolah kerana berkemampuan menyediakan fokus yang lebih bermakna dalam bidang Geografi itu sendiri (Rathakrishnan, & Talin 2017). Murid dapat menghubungkan data-data atribut dengan data ruangan (lokasi kejadiannya) dalam sesuatu masa. Hal ini kerana kelebihan GIS yang amat besar sumbangannya kepada mata pelajaran Geografi di sekolah. GIS membolehkan murid memaksimumkan pengetahuan dan teknik, GIS sebagai pembawa reformasi dalam bidang pendidikan, GIS juga menekankan pendidikan alam sekitar, GIS membantu memperkembangkan kemahiran pemikiran ruang (spatial thinking skill dan penyelesaian masalah (problem solving skill) dan bahan bantu mengajar yang meningkatkan minat dan pencapaian mata pelajaran Geografi.

Selain itu pedagogi Geografi yang sedia ada di sekolah masih tidak menggunakan teknologi geospatial. Hal ini menyebabkan pengetahuan murid dalam Geografi masih kurang memahami Kemahiran Berfikir Secara Ruang (KBR) dalam PdPc Geografi. Kaedah ‘chalk and talk’ dan penyampaian fakta 100%  telah menyebabkan murid menganggap subjek ini membosankan dan tidak mempunyai masa depan (Lateh, & Muniandy 2011). Asas kemahiran peta seperti melukis, mengenal lokasi negeri dan negara tidak begitu dikuasai oleh murid. Tema peta dalam kemahiran Geografi seharusnya menjadi tunjang dalam subjek Geografi kini sudah tidak menonjol lagi. Trend fotokopi peta telah mengurangkan penekanan terhadap kemahiran penghasilan peta secara individu (Muniandy 2004). Ekoran daripada pendapat penyelidik tempatan (Lateh, & Muniandy 2010) yang lalu menunjukkan satu kaedah baharu diperlukan dalam PdPc. Mereka bercadang dan mengatakan bahawa GIS adalah saluran yang tepat untuk mengatasi masalah dalam PdPc . Jadi amatlah perlu satu modul GIS yang berlandaskan KBR dibangunkan kerana melalui Modul GIS-KBR diharapkan dapat mengatasi masalah tersebut.






3.0  LATAR BELAKANG TEORI

3.1 Teori Kognitif

Sebagaimana yang telah disebutkan oleh Jean Piaget yang mengasaskan teori pengajaran kognitif pada tahun 1936, beliau telah mengkaji bidang perkembangan kognitif ini dengan melihat bagaimana kemahiran mental dibentuk dan berubah mengikut kematangan fisiologi seseorang. Mengikut penerangan beliau. Teori kognitif ialah pembelajaran seseorang individu bergantung kepada bagaimana seseorang itu memikir dan mengamati sesuatu perkara dan kemudian bagaimana maklumat diproses dalam minda.

Pendekatan Teori kognitif menekankan proses mental dan pemikiran. Informasi yang diterima, diproses melalui pemilihan, perbandingan dan penyatuan dengan informasi lain yang ada dalam ingatan. Penyatuan informasi ini kemudian akan diubah dan disusun kembali. Otak kita akan memproses secara aktif informasi yang diterima dan menukar informasi kepada bentuk atau kategori baharu. Teori ini memang berkait rapat dengan GIS. Teori kognitif ini turut disokong oleh (Lobben, & Lawrence 2014), beliau mengatakan bahawa pemikiran geospatial adalah proses kognitif yang berlaku di dalam minda manusia. Teknologi GIS boleh mempertingkatkan kemahiran berfikir dalam kalangan murid (Mark 1999).  

Selain  itu, Jerome Bruner mengemukakan Teori Pembentukan Konsep. Sekitar tahun 1966 Bruner menekankan teori pembentukan konsep dalam aliran kognitif. Menurut beliau, konsep adalah penting bagi seseorang kerana berfungsi untuk membolehkan kita mengenal pasti, memahami, mempelajari serta mengingati konsep dengan mudah.  Konsep-konsep dalam teknologi geospatial ada berkaitan dengan teori ini. Contohnya katakan pembuangan sampah di merata-rata akan mencemarkan alam sekitar. Konsep ini murid sememangnya diketahui oleh murid tetapi bagaimana murid dapat menyatakan atau membuktikan? Di sini teknologi GIS membantu murid untuk membuktikan melalui peta dengan perisian ArcGis Online. Jelas bahawa teori pemahaman konsep membantu murid dalam penggunaan GIS.
 Pendek kata, murid lebih mudah memahami, mempelajari serta mengingati sesuatu konsep dalam bidang Geografi dengan bantuan teknologi GIS. Dalam teori pembelajaran Jerome Bruner, beliau berpendapat bahawa sesuatu mata pelajaran dapat diajarkan secara efektif dalam bentuk intelektual yang sesuai dengan tingkat perkembangan murid. Untuk perkembangan program pengajaran yang lebih efektif adalah dengan mengkoordinasikan modul dengan cara di mana murid dapat mempelajari bahan itu sesuai dengan tingkat kemajuan mereka. Jelas di sini bahawa, para pendidik haruslah menyediakan modul atau bahan PdPc yang sesuai dengan tahap murid supaya murid dapat mencapai prestasi yang baik. Guru seharusnya menyediakan modul GIS yang sesuai dengan murid mengikut tahap pemikiran murid. 
Guru juga harus menilai sifat-sifat murid dalam sesuatu situasi sebelum mengajar sesuatu topik.  Konsep ini boleh diaplikasikan dalam PdPc sekolah kerana ini melibatkan perhubungan antara guru dengan murid dan kedua-duanya memainkan peranan penting dalam pembentukan suasana pembelajaran mata pelajaran Geografi dengan bantuan teknologi geospatial. Selain itu, Bruner juga menegaskan bahawa mana-mana mata pelajaran dapat diajarkan secara efektif. Dalam hal ini Bruner telah membezakan perkembangan menjadi tiga tahap.
Tahap pertama ialah tahap Informasi, iaitu tahap awal untuk memperoleh pengetahuan atau pengalaman baharu. Pengetahuan tentang GIS di sekolah adalah merupakan tahap pengalaman baharu bagi murid. Tahap kedua pula ialah tahap transformasi, iaitu tahap memahami, mencerna dan menganalisis pengetahuan baharu serta ditransformasikan dalam bentuk baharu. Pada tahap kedua ini murid akan memahami tentang teknologi GIS dan       berjinak-jinak dengan teknologi ini dan terus berusaha untuk menggunakannya dalam PdPc. Manakala tahap ketiga yang dikemukakan oleh beliau ialah tahap Evolusi. Pada tahap ini murid dapat menilai tentang kepentingan dan penggunaan sesuatu yang baharu. Jelas di sini bahawa pada tahap Evolusi, murid sendiri akan menilai tentang kepentingan dan kegunaan teknologi GIS yang dipelajari dalam sesuatu mata pelajaran. 









Rajah 1 menunjukkan perkembangan kognitif dan proses pengetahuan murid yang akan berlaku dalam pengajaran dan pembelajaran Geografi (Bearman et al. 2016).

Rajah 1 Proses yang digunakan ketika menjawab soalan Geografi
Sumber :  Diubahsuai daripada (Solari, J & Schee 2015)

Merujuk kepada teori kognitif, dapat disimpulkan bahawa seseorang yang belajar akan lebih mampu mengingat dan memahami sesuatu apabila pelajaran tersebut disusun berdasarkan pola dan logik tertentu. Penyusunan prosedur pengajaran harus dari mudah ke kompleks. Proses pembelajaran dengan memahami akan jauh lebih baik daripada dengan hanya menghafal. Sehubungan dengan ini pengintegrasian GIS harus dilakukan mengikut daripada kemahiran yang mudah ke kemahiran yang lebih kompleks. Oleh hal yang demikian, pengkaji telah memilih tingkatan dua sebagai titik permulaannya bagi pengintegrasian teknologi ini. Teori ini juga lebih sesuai membantu murid untuk melakukan praktikal di dalam kelas dan di luar kelas dalam mengingati istilah-istilah Geografi dengan lebih mudah berbanding dengan kaedah tradisional yang biasanya menghafal fakta. Jelaslah di sini bahawa amatlah perlu Modul GIS-KBR dibentuk bagi membantu pedagogi Geografi berlandaskan teori kognitif. 
3.2 Teori Konstruktivisme 

Teori Konstruktivisme juga berkait rapat dengan Pembelajaran dan Pemudahcaraan (PdPc).  Ekoran daripada pandangan teori kognitif ini maka wujudlah satu teori tentang cara belajar iaitu Teori Konstruktivisme. Mengikut Teori Konstruktivisme  , pengetahuan dibentuk secara aktif oleh individu yang berfikir dan bukan murid itu mendapat ilmu secara pasif daripada guru. Murid akan menyesuaikan sebarang maklumat baharu dengan pengetahuan sedia ada mereka untuk membentuk pengetahuan baharu dalam mindanya dengan bantuan interaksi sosial bersama dengan rakan dan gurunya (Syah et al. 2013).
	Pelapor Teori Konstruktisvisme ini terdiri daripada pakar pendidikan dan psikologi seperti, Jerome Bruner, Jean Piaget, John Dewey, Seymour Papert dan Lev Vygotsky.  Menurut mereka, Konstruktivisme   ini ialah proses pembelajaran yang baharu apabila murid berhadapan dengan sesuatu yang tidak diketahui tetapi ingin mengetahuinya.  Misalnya murid tidak mengetahui tentang teknologi GIS. Jadi murid akan mempelajari sesuatu yang baharu melalui modul yang dibina ini. Menurut Teori Konstruktivisme  , pengetahuan adalah produk minda yang dibina dengan pengalaman dan input baharu yang diterima melalui deria-deria sebagai hasil persepsi (Hopf 2014). Justeru, pembelajaran Konstruktivisme   adalah pembelajaran aktif dan dinamik serta terhasil daripada pengubahsuaian idea-idea yang sedia ada dengan kemajuan teknologi terkini. (Chen, Chen & Chiu 2018). Pandangan ini berpadanan dengan pengintegrasian GIS dalam mata pelajaran Geografi. Hal ini adalah kerana murid dapat mempelajari sesuatu teknologi baharu dengan mudah kerana mereka sudah ada idea-idea tersendiri terlebih dahulu sebelum belajar GIS. Justeru murid boleh menggunakan modul GIS ini sebagai landasan untuk belajar GIS.

	Jika disoroti kepada kajian lampau, konstruktisvisme berasaskan pandangan bahawa proses pembelajaran adalah aktif dan dinamik serta berkembang sedikit demi sedikit sepanjang hayat seseorang individu (Richardson 1997). Seseorang individu akan membina atau “kontrak” ilmu pengetahuan dengan usaha sendiri dan bukan menguasainya daripada orang lain (Chen et al. 2018). Teori ini menekankan bahawa pembelajaran merupakan satu proses yang aktif dan murid membina konsep baharu atau pengetahuan baharu berasaskan pengalaman. Setiap individu mempunyai perwakilan pengetahuan sendiri melalui pengalaman yang dialami.

	Teori Konstruktivisme   dibentuk berdasarkan idea bahawa murid dapat membentuk idea-idea baharu daripada diri mereka sendiri. Guru-guru mengikuti Teori Konstruktivisme dengan memberi peluang kepada murid untuk membina pemahaman mereka ke arah sesuatu idea yang baharu. Selain daripada itu ia menggalakkan murid bekerjasama dan mempertimbangkan pelbagai perspektif semasa merumuskan dan menyelesaikan masalah dalam PdPc.  Mengikut (Bevainis 2008), GIS menggalakkan guru untuk menjadi fasilitator dan bukan sekadar penyebar maklumat. Guru sebagai saluran paling utama bagi membawa teknologi ke sekolah. Kepelbagaian disiplin Geografi dan perubahan yang sentiasa berlaku pada murid dan alam sekitaran menjadikan Geografi sebagai disiplin yang semakin penting.

	Selain itu, murid bertanggungjawab ke atas pembelajarannya sesuatu yang baharu adalah ciri pembelajaran Konstruktivisme  yang penting. Guru mesti tahu tentang corak mental murid yang membantu mereka mengerti alam persekitaran dan membuat andaian-andaian untuk menyokong pemikiran mereka. Dalam teori ini, pembelajaran bukan merupakan satu proses penghafalan maklumat malah, pembelajaran mesti bermula dengan isu-isu yang berkait rapat dengan minat dan naluri ingin tahu murid yang dapat menarik minat murid (Syah et al. 2013). Pendapat ini memang padan dengan penyelidikan ini. Hal ini adalah kerana penggunaan GIS adalah sesuatu yang baru dalam PdPc Geografi dan menarik minat murid. Murid berminat kerana mereka berada pada arus teknologi moden abad ke 21. Oleh hal yang demikian teori ini memang berkait rapat dengan pengintegrasian GIS dalam pedagogi Geografi.

	Teori Konstruktivisme  tidak menggalakkan penilaian yang berpusat, sebaliknya dengan penilaian formatif dan berterusan serta dijalankan serentak dengan proses pembinaan dan penguasaan ilmu. Oleh itu, penggubal kurikulum Konstruktivisme  perlu menggalakkan pembinaan kurikulum yang dinamik dan berubah-ubah berdasarkan pengetahuan sedia ada individu serta penyelesaian masalah secara praktikal. Jelas di sini bahawa teori ini amat sesuai dengan pedagogi Geografi untuk mengintegrasikan GIS dalam kurikulum. Apabila menggunakan GIS dalam pedagogi, guru boleh membuat penilaian yang berterusan terhadap murid dan tidak perlu mengadakan penilaian berpusat. Hal ini adalah kerana pengetahuan dan pengalaman murid sentiasa berkembang sepanjang PdPc dengan menggunakan teknologi geospatial. 
	
	Dalam Teori Konstruktivisme, guru tidak memberikan pengetahuan sepenuhnya kepada murid- murid. Sebaliknya, murid-murid harus berusaha sendiri membangunkan ilmu pengetahuan secara sendiri dalam struktur mental mereka. Selain itu, guru menggalakkan pembelajaran melalui penemuan. Interaksi antara guru dengan murid berlaku secara aktif di samping guru menyesuaikan pengajaran mengikut kefahaman murid. Guru juga akan menjadi “role model ‟ ataupun ikutan yang paling efektif untuk memberi pengetahuan kepada murid (Slocum et al. 2001).
		
	Pendek kata guru perlu menunjukkan pertalian di antara fakta-fakta dalam konsep GIS supaya murid dapat mengaitkannya dengan pengetahuan sedia ada. Guru sebagai fasilitator perlu membantu proses ini dengan menggunakan strategi-strategi atau kaedah-kaedah pengajaran yang menggalakkan murid membuat analisis, tafsiran dan ramalan sendiri dengan menggunakan perisian GIS. Guru juga harus mendorong proses pembelajaran murid dengan mengemukakan soalan-soalan terbuka dan sering mengadakan perbincangan kumpulan dalam kalangan murid-murid. Berdasarkan  pandangan di atas maka pengertian pembelajaran secara Konstruktivisme dan pengintegrasian GIS bolehlah dirumuskan Konstruktivisme adalah satu fahaman bahawa murid membina sendiri pengetahuan atau konsep secara aktif berdasarkan pengetahuan dan pengalaman sedia ada. Diharapkan murid menyesuaikan pengetahuan yang diterima dengan pengetahuan sedia ada untuk membina pengetahuan baharu dengan menggunakan modul GIS-KBR.

3.3 Teori Taksonomi Bloom

Teori Taksonomi Bloom diperkenalkan oleh Benjamin S. Bloom pada tahun 1956. Taksonomi ini merupakan model untuk menganalisis sesuatu bidang dalam pendidikan. Teori ini merangkumi objektif pendidikan yang menjurus kepada pengetahuan, sikap dan psikomotor. Teori ini dibahagikan kepada tiga bahagian utama iaitu domain kognitif, domain afektif dan domain psikomotor. Domain Kognitif melibatkan pemikiran murid yang menekankan aspek intelektual seseorang murid yang melibatkan pengetahuan, pengertian dan keterampilan berfikir. Domain afektif pula merupakan perkembangan murid dari segi sikap, perasaan, emosi dan nilai. Manakala domain psikomotor pula adalah melibatkan perkembangan fizikal seseorang murid. (Yee et al. 2015).
Kemahiran kognitif merupakan salah satu domain taksonomi utama yang digunakan untuk mengukur kemahiran intelektual murid berdasarkan hierarki kognitif. Domain ini disusun dari aras rendah hingga ke aras tinggi (rajah 2). Beliau membahagikan kemahiran berfikir ini kepada dua iaitu aras pemikiran rendah dan aras pemikiran tinggi. Aras pemikiran rendah melibatkan pengetahuan, kefahaman dan aplikasi. Pemikiran aras rendah ini amat sesuai diamalkan kepada murid Geografi yang menggunakan teknologi GIS dalam PdPc pada peringkat awal. Dalam keadaan ini murid dapat menggunakan pengetahuan yang sedia ada dalam minda mereka untuk memahami serta mengaplikasikan kemahiran teknologi geospatial ini dalam PdPc Geografi. 
[image: ]
Rajah 2  Aras pemikiran mengikut teori Taksonomi Bloom
Sumber : Diubahsuai dari KPM (Bahagian Pembangunan Kurikulum 2014)
Aras ini digunakan untuk menguji keupayaan murid untuk mengingat kembali fakta yang dipelajari dalam sesuatu topik Geografi. Terdapat tiga peringkat dalam aras pengetahuan iaitu yang pertama pengetahuan fakta khusus berkaitan dengan istilah berbentuk perkataan atau simbol. Misalnya murid dapat mengenal simbol-simbol dalam peta.  Aras kedua pula ialah pengetahuan tentang proses, aliran, pemeringkatan, penjenisan, teknik atau prosedur tertentu dalam menyelesaikan masalah. Contohnya murid dapat menggunakan modul GIS-KBR untuk menyelesaikan sesuatu masalah di ruang seperti kawasan-kawasan pencemaran di sekitar tempat tinggal murid. Seterusnya aras tiga adalah pengetahuan tentang perkara yang bersifat abstrak dalam sesuatu bidang contohnya seperti siapa, apa, di mana, dan bila. Objektif utama aras ini adalah memerlukan murid mengingat semula apa-apa yang telah dipelajari seperti istilah, fakta, prinsip dan prosedur bergantung kepada apa-apa yang telah diajar oleh guru di dalam kelas (Penyelidikan, & Jilid 2016).
Manakala elemen kedua dalam aras ini ialah kefahaman. Murid perlu memberi huraian atau makna sesuatu perkara. Misalnya murid membina peta berkaitan penduduk dengan menggunakan aktiviti dalam Modul GIS-KBR, murid harus memberi huraian tentang taburan pendudukan dan sebab mengapa sesuatu kawasan itu mempunyai kepadatan penduduk, padat, sederhana dan jarang. Pada peringkat ini murid harus menterjemahkan bahasa lain ke bahasa lain tanpa mengubah maksud asalnya. Murid akan menghadap situasi ini kerana perisian GIS seperti ArcGIS Online, Google map atau Google map pro semuanya dalam bahasa Inggeris. Murid juga dapat interpretasi atau mentafsir sesuatu perkara yang tersurat. Dalam konteks penggunaan GIS, murid harus mengetahui mentafsir peta hasil daripada kerja mereka. Perkara seterusnya yang murid perlu tahu ekstrapolasi sesuatu phenomena. Misalnya apabila murid sudah menghasilkan peta berkaitan penduduk, mereka sepatunya tahu membuat inferens tentang apa-apa yang akan berlaku pada masa akan datang sekiranya penduduk bertambah atau berkurang. 
Selain itu elemen yang ketiga dalam aras pemikiran rendah ialah aplikasi. Pada tahap ini menguji keupayaan murid menggunakan teori, konsep, prinsip, prosedur dan hukum. Murid memerlukan pemahaman yang begitu mendalam tentang segala teori, konsep dan hukum bagi menyelesaikan sesuatu masalah. Umumnya pengguna perisian dengan bantuan Modul GIS-KBR mengetahui konsep dan hukum-hukum tertentu supaya murid dapat menyelesaikan sesuatu masalah di ruang. Misalnya murid ingin mengukur jarak dari satu titik ke satu titik yang lain, murid mesti tahu memilih konsep jarak dan ukuran dalam unit (kilometer atau meter) supaya mereka dapat selesaikan masalah dalam ruang dengan menunjukkan jaraknya dengan tepat. 
Manakala pemikiran aras tinggi yang lebih dikenali sebagai Kemahiran Berfikir Aras Tinggi (KBAT) pula melibatkan murid untuk analisis, sintesis dan penilaian. Analisis merupakan elemen yang keempat, iaitu murid berkebolehan untuk memecahkan sesuatu perkara kepada unsur-unsur yang lebih kecil dan memperlihatkan perhubungan di antara unsur-unsur berkenaan. Secara tidak langsung Modul GIS-KBR berkait rapat dengan aras pemikiran tinggi. Dalam konteks penggunaan teknologi geospatial untuk menyelesaikan sesuatu masalah, murid harus menggunakan Kemahiran Penyelesaian Masalah bagi mengenal pasti unsur-unsur dan struktur sesuatu perkara itu lebih mendalam. Murid juga akan mencari bukti untuk menyokong unsur dan struktur yang dikenal pasti . Sebagai contoh,  murid telah memplotkan kawasan-kawasan pencemaran di kawasan persekitaran kediaman mereka di atas peta dengan menggunakan teknologi GIS berbantukan Modul GIS-KBR. Jadi murid berkenaan harus mengetahui unsur-unsur dan struktur bagi pencemaran tersebut dan perlu membuktikannya. Murid juga dikehendaki mengetahui cara membuat sesuatu andaian bagi sesuatu fenomena Geografi.
Hal ini juga membantu murid Geografi dapat menganalisis sesuatu data di ruang dan  secara tidak langsung melibatkan KBR. Di samping itu murid juga dapat mensintesiskan dapatan data dari ruang dan seterusnya murid dapat menilai tentang sesuatu isi di ruangan.  Domain kognitif ini amat sesuai dengan penyelidikan ini iaitu dependent variable (DV), Kemahiran berfikir secara ruang (KBR). Murid dapat menggunakan aras pemikiran rendah untuk mengetahui tentang asas GIS serta memahami konsep dan mengaplikasikan dalam mata pelajaran Geografi. Manakala murid juga dapat menggunakan aras pemikiran tinggi bagi meningkatkan pemikiran secara ruang dan dapat menyelesaikan sesuatu masalah di ruang dengan menggunakan geospatial teknologi. Perkara ini sebutkan oleh (Kerski. 2008), beliau mengatakan bahawa :
“students must understand spatial concepts such as the interconnectedness of elevation with Eco region zonation, relative and absolute distance, map projections, and        earth-sun relationships and problem solving”.
Aras pemikiran yang kelima ialah aras sintesis. Dalam aras pemikiran ini murid memerlukan keupayaan  untuk menggabungkan sesuatu struktur yang lebih jelas dan secara tidak langusng murid berkeupayaan untuk menyampaikan idea yang bernas kepada orang lain. Pada peringkat ini pengetahuan murid lebih mendalam dan berkebolehan dalam menyampaikan buah fikiran yang matang dan releven. Hal ini melibatkan kemampuan membina dan membangunkan hubungan yang abstrak seperti mewujudkan teori, hipotesis bagi menguraikan sesuatu fenomena atau menklasifikasikan fakta. (Slocum et al. 2001).
Aras pemikiran yang terakhir ialah asas penilaian. Pada aras ini keupayaan murid akan dinilai berasakan kriteria yang perlu diketahui.  Pada peringkat ini murid akan dapat membuat pertimbangan sewajarnya dalam menyelesaikan sesuatu masalah. Hal ini boleh dikaitkan dengan menggunakan modul GIS-KBR murid dapat menilai sesuatu kerja di lapangan. Misalnya murid boleh menjalankan kerja lapangan terhadap sesuatu fenomena di ruang. Dapatan kajian lapangan bolehlah diselitkan dalam perisian GIS seperti “Story Map”. Dari situ murid berkenaan boleh membuat penilaian terhadap sesuatu isu sesuatu fenomena Geografi. Pada keadaan ini, murid akan dapat menilai ketepatan sesuatu isu dengan mengemukakan bukti-bukti yang logik.
[bookmark: _GoBack]Domain seterusnya dalam teori Taksonomi Bloom ialah domain afektif yang melibatkan aspek kerohanian. Pada tahap ini murid diberi penekanan tentang pertumbuhan sikap, perasaan, nilai dan emosi. Benjamin S. Bloom telah mengklasifikasikan domain afektif kepada empat kategori, iaitu peringkat penerimaan, peringkat gerak balas, peringkat rasa bernilai dan peringkat   mengorganisasikan. Sikap diberi keutamaan dalam pengajaran dan pembelajaran. Jadi PdPc Geografi menggunakan teknologi geospatial dapat dinilai sama ada menarik minat, menyeronokkan atau murid benci akan mata pelajaran tersebut.. Mengikut kajian rintis yang dijalankan oleh penyelidik di SMK Bahau 2 dengan penggunaan GIS di dalam bilik darjah sangat menyeronokkan. Pandangan ini adalah berpadanan dengan dapatan kajian oleh (Demirci, Karaburun & Kılar 2013). Guru Geografi harus berkebolehan menggunakan unsur-unsur ini untuk melahirkan suasana pembelajaran yang menarik.
Selaras dengan itu tindakan gerak balas memainkan peranan penting dalam tahap ini. PdPc yang menyeronokkan dengan pengintegrasian GIS berpandukan modul GIS-KBR membolehkan gerak balas murid adalah lebih positif tanpa sebarang gangguan. Merujuk kepada kajian rintis perkara ini berjaya kerana gerak balas murid di dalam kelas adalah menunjukkan mereka sangat berminat terhadap teknologi ini. Nilai murid juga bertambah baik apabila mereka belajar bersama dengan rakan.
Selain itu, Teori Taksonomi Bloom juga menekankan domain psikomotor berhubungan dengan hasil pembelajaran yang pencapaian melalui keterampilan manipulasi yang melibatkan otot dan kekuatan fizikal seseorang murid. Apabila seseorang murid menerima pendidikan Geografi dengan kaedah yang baharu, maka mereka memiliki kemampuan dan keyakinan untuk mengendalikan sesuatu projek ringkas dengan menggunakan teknologi GIS. Jadi domain ini amat sesuai kepada  murid kerana mereka menggunakan fizikal untuk keluar dari bilik darjah untuk mendapatkan data di lapangan dan selepas itu menggunakan fizikal juga dengan menggunakan tetikus untuk memplotkan dan menghasilkan peta yang diperlukan. Gabungan hasil pembelajaran domain kognitif dan domain afektif mewujudkan domain psikomotor (Richardson 1997).	
Jika diimbas kembali sebenarnya Teori kognitif, Teori Konstruktivisme dan Teori Taksonomi Bloom adalah berkait rapat antara satu sama lain. Ketiga-tiga teori ini boleh diguna pakai dalam pengintegrasian GIS  dalam pedagogi Geografi. Oleh hal yang demikian ketiga-tiga teori ini dijadikan sebagai sokongan bagi kajian ini yang ingin melihat keberkesanan Modul GIS-KBR dalam pedagogi Geografi terhadap KBR  serta minat dan motivasi dalam kalangan murid Geografi di sekolah menengah. 

4.0 MODUL GIS-KBR

4.1 Pengenalan
Modul didefinisikan sebagai satu set pengajaran dan pembelajaran yang membincangkan sesuatu tajuk tertentu secara sistematik dan berturutan bagi memudahkan murid belajar bersendirian supaya dapat menguasai sesuatu unit pembelajaran dengan mudah dan tepat (Sidek Mohd Noah @ Jamaluddin Ahmad 2005). Dalam konteks pengajaran dan pembelajaran modul merupakan satu set atau unit lengkap yang dibina bertujuan untuk meningkatkan pengetahuan dan kemahiran tertentu (Sejpal 2013). Di samping itu Model Sidek 2005 yang diperkenalkan oleh Sidek Mohd Noah pada tahun 2001 dijadikan sebagai panduan bagi pembinaan modul ini. Model Sidek. Modul GIS-KBR ini berpandukan Model Sidek. Mohd Noah telah memperkenalkan satu model integrasi yang lebih komprehensif dalam pembinaan modul. Model ini mempunyai dua peringkat yang mempunyai tujuan berbeza. Peringkat pertama ialah peringkat penyediaan draf modul. Pada peringkat ini terdapat sembilan langkah bermula dengan pembinaan matlamat dan berakhir dengan draf modul. Hal ini kerana, modul yang dibina belum dibuktikan kesahan dan kebolehpercayaannya. Draf modul yang dibina akan melalui peringkat kedua iaitu peringkat mencuba dan menilai modul. Pada peringkat ini draf modul itu dibangunkan melalui kajian rintis bagi menentukan kesahan dan kebolehpercayaan yang tinggi. Selepas itulah modul itu boleh di anggap sebagai modul yang lengkap (Sidek 2001). Pendekatan pembinaan modul berdasarkan Model Sidek adalah seperti dalam rajah 3. 

4.2 Tujuan 

Tujuan penghasilan modul ini adalah sebagai pemangkin bagi menggalakkan penggunaan teknologi geospatial dalam PdPc Geografi.  Setiap penghasilan sesuatu modul pasti mempunyai kepentingannya. Modul GIS-KBR yang dihasilkan ini adalah penting bagi murid serta guru Geografi kerana Geografi merupakan salah satu subjek yang wajib diambil dari Tingkatan satu hingga Tingkatan tiga. Diharapkan dapat memberi pengalaman baharu dan merupakan pencetus kepada pembangun dalam menghasilkan modul yang lebih efektif pada masa akan datang khususnya kepada guru Geografi.  Hal ini selaras dengan perkembangan teknik pengajaran terkini yang menggunakan modul dalam PdPc.

Namun begitu, penghasilan modul ini tidak terhad untuk kepentingan pembangun sahaja tetapi modul ini adalah untuk membantu murid memahami topik-topik dalam mata pelajaran Geografi dengan lebih berkesan. Dengan bantuan modul ini, mereka akan dapat mempelajari perisian GIS (Google Earth Pro).  Selain  itu, boleh mengetahui proses- proses penghasilan data ruang dan mereka dapat menghasilkan peta yang berkesan. Aktiviti-aktiviti dalam modul ini akan menghasilkan murid yang mempunyai kemahiran berfikir secara ruang. Selain daripada itu, diharap penghasilan modul ini menjadi titik permulaan untuk penghasilan modul GIS bagi mata pelajaran Geografi di sekolah menengah. Diharapkan juga melalui penghasilan modul ini dengan pelbagai aktiviti akan dapat mencungkil KBR, minat dan motivasi murid dalam mempelajari mata pelajaran Geografi di samping berpotensi untuk meningkatkan pencapaian murid dalam mata pelajaran Geografi.

Modul yang dihasilkan ini boleh juga diharap dapat menjadi bahan rujukan kepada para penyelidik dan pembuat dasar pendidikan negara untuk menghasilkan kurikulum Geografi dengan pengintegrasian GIS atau bahan ilmiah yang lebih berkualiti. Hal ini kerana tidak ramai yang menghasilkan modul sebegini. Pada masa ini rentetan itu diharap modul ini menjadi pencetus idea kepada para penyelidik dan pembangun untuk menghasilkan modul yang lebih berkualiti dan berkesan pada masa akan datang.





4.3 Objektif Umum

Modul GIS-KBR mempunyai 12 aktiviti. Semua aktiviti ini merangkumi DSKP mata pelajaran Geografi menengah rendah sahaja. Semua aktiviti dijalankan menggunakan pendekatan pedagogi Geografi dengan pengintegrasian teknologi geospatial. Aktiviti adalah melibatkan Kemahiran Berfikir secara Ruang (KBR) untuk mencapai objektif seperti berikut: 
 
a. Untuk memberi pengetahuan kepada murid tentang kepentingan dan potensi GIS
b. Untuk membantu murid mempelajari kemahiran berfikir secara ruang
c. Untuk menilai keberkesanan GIS dalam PdPc Geografi Tingkatan 2
d. Untuk mencungkil minat dan motivasi terhadap mata pelajaran Geografi 
e. Untuk meningkatkan  pencapaian murid dalam mata pelajaran Geografi

4.4 Jangkaan Hasil

a. Murid dapat memahami tentang GIS dengan menggunakan perisian Google Earth Pro (GEP) dan Google Earth Online.
b. Murid dapat memahami dan mengaplikasikan teknologi geospatial dalam PdPc Geografi Tingkatan 2.
c. Murid dapat meningkatkan minat dan motivasi bagi mempelajari mata pelajaran Geografi. 
d. Murid dapat meningkatkan pencapaian yang baik dalam mata pelajaran Geografi
e. Murid dapat menggunakan bakat dan potensi diri sendiri secara maksimum untuk belajar mata pelajaran Geografi dengan teknologi geospatial.
f. Murid dapat meningkatkan keyakinan diri dalam membuat pilihan terhadap mata pelajaran Geografi di peringkat menengah atas (SPM atau STPM) pada masa akan datang.

4.5 Sasaran

Keberkesanan modul ini diuji kepada murid-murid yang berada Geografi Tingkatan 2  bagi mata pelajaran Geografi di salah sebuah sekolah menengah di Malaysia. Kelompok kecil dipilih iaitu sebanyak 5-8 orang murid untuk menjalankan kajian pra (pretest) dan melihat keberkesanannya. Menurut Model Sidek 2001, kajian rintis dijalankan untuk melihat kebolehpercayaan modul. Satu soal selidik kebolehpercayaan modul akan dibina bagi menilai kebolehpercayaan. Selepas kajian rintis modul ini disemak semula jika terdapat kelemahan atau kekurangan maka modul ini akan dibuat penambah baik dari semasa ke semasa. Selepas itu sasaran seterusnya ialah memilih sebuah sekolah dan menjalankan kajian sebenar bagi menilai keberkesanan modul ini.

4.6 Tempoh masa

Kekerapan pertemuan adalah sekali dalam seminggu dan setiap pertemuan rawatan mengambil masa dua jam. Bagi ujian pra, ujian pasca dan ujian susulan jika diperlukan masa pertemuan adalah satu jam bagi setiap pertemuan. Jumlah keseluruhan masa pertemuan rawatan dan ujian pra, ujian pasca dan susulan (jika perlu) adalah 17 jam bersamaan dengan 1020 minit (Jadual 1.1)

Jadual 1.1 Jumlah waktu dan aktiviti pertemuan dengan kelas

	Pertemuan
	Masa
	Aktiviti

	Pertemuan Pertama
	1 jam
	Ujian Pra

	Pertemuan Kedua
	2 Jam
	Pengenalan Modul 1
(Pengenalan GIS dan Google Earth Pro (GEP) & Google Earth Online

	Pertemuan Ketiga
	2 Jam
	Google Earth Pro (GEP)

	Pertemuan Keempat
	2 Jam
	Aktiviti 1 , 2 & 3

	Pertemuan Kelima
	2 Jam
	Aktiviti 4 & 5

	Pertemuan Keenam
	2 Jam
	Aktiviti 6 ,7 , 8 & 9

	Pertemuan Ketujuh 
	2 Jam
	Aktiviti 10,11&12

	Pertemuan Kelapan
	2 Jam
	Aktiviti 13

	Pertemuan Kesembilan
	1 Jam
	Ujian Pasca

	Penemuan kesepuluh 
	1 Jam
	Ujian susulan pasca (jika Perlu)










5.0 BAHAGIAN 1  – PENGENALAN GIS-KBR

6.0 BAHAGIAN  2 (GIS DALAM PdPc GEOGRAFI)

7.0  RANCANGAN PENGAJARAN HARIAN (RPH) berdasarkan DSKP

8.0 RUMUSAN 

Secara keseluruhannya, dalam modul GIS-KBR ini telah dijelaskan tentang pengenalan modul, rasional pembinaan modul dan sokongan-sokongan teori. Di bahagian satu, melalui modul ini diperkenalkan tentang Geographic Information System (GIS) dan Kemahiran Berfikir secara Ruang (KBR). Manakala di bahagian kedua pula ialah penggunaan GIS dalam Pembelajaran dan Pemudahcaraan (PdPc) Geografi bagi melahirkan KBR dalam kalangan murid Geografi tingkatan 2. Selain itu penyelidik juga telah menyediakan Rancangan Pengajaran Harian (RPH) sebagai panduan kepada guru bagai melaksanakan PdPc dengan menggunakan modul GIS-KBR.

	Sebelum membina modul ini penyelidik telah melakukan kajian keperluan dengan temu bual melalui lapan orang berkepentingan dalam pendidikan dan menjalankan soal selidik di kalangan 30 orang guru Geografi. Selepas itu modul ini akan dihantar kepada rujukan pakar untuk menyemak kesahan kandungannya. Kajian rintis juga akan dijalankan oleh penyelidik bagi mengetahui kelemahan dan kekuatan modul ini dari segi kebolehpercayaan modul. Akhirnya penyelidik mengharapkan modul ini sangat membantu sebagai bahan rujukan kepada murid, guru, penyelidik, pembuat dasar untuk menghasilkan Kurikulum Standard Sekolah Menengah bagi mata pelajaran Geografi dengan pengintegrasian GIS. Modul ini juga diharapkan menarik minat, motivasi dan melahirkan KBR dalam kalangan murid.

